
„Bajar shabantoen!"

Dan betoel-betoel sadja sang angtjhio jang diharepi itoe lantas menoendjoekin roepanja dengen menggletak di atas laken djoedi.

Orang-orang jang beroentoeng pasangannja sigra tjelentangin kartoenja.

Itoe satoe kali sadja djoemblahnja orang jang kenah ada ampir lima riboe roepiah, boeat apa djadi perserohannja Kek-hoaij misti membajar koerang-lebi lima poeloe riboe.

Sasoeda diitoeng, njatalah itoe beban di depan, teritoeng dengen kamenangan dan pokohnja, masi ada tida tjoekoep boeat tanggoeng itoe kakalahan.

„Betoel ini orang Pekalongan lihai sekali," kata Kek-hoaij, jang di itoe waktoe soeda sangadja paksaken diri boeat bermesem.

„Masi koerang doewa riboe ampat poeloe," kata Kek-soen dengen soeara jang menjataken doekah.

Laloe doewa soedara itoe rogo sakoe, dan kaloearken masing-masing sariboe doewa poeloe roepiah boeat teboes iaorang poenja kakalahan.

Kek-hoaij adjakin enkonja taroh oewang lagi boeat maen teroes, tapi Kek-soen jang berpikiran lebi pandjang, laloe berkata:


„Sekarang kaloe kita lawan teroes, kita tentoe bakal djadi kalah lebi banjak lagi. Memang maen namanja engga boleh orang kaboeroe napsoe begitoe, Lagi kita poenja kakalahan djoega engga

